Бәллүр кыңгырау күк чыңлап тора

Шушы исем – Кәрим Тинчурин...
(Әдәби түгәрәк утырышы)
Ләйсән НУРИЕВА, 
Түбән Камадагы 33 нче урта мәктәпнең I квалификация категорияле татар теле һәм әдәбияты укытучысы
Әдәби түгәрәккә шигырь, хикәя язу белән мавыгучы, иҗади эшкә сәләтле балалар тартыла. Утырышларда язучылар тормышы турындагы мәгълүматлар, теге яки бу әдәби төрдә иҗат ителгән әсәрләрнең сәнгатьчә эшләнеше, төзелеше, идеясе өйрәнелә. Укучылар үзләренең иҗат җимешләре белән таныштыралар, аларның әсәрләре шәһәр һәм район газеталарында басылып чыга.

Моннан тыш әдәби түгәрәктә шәһәребездә чыгып килүче «Туган як», «Чулман энҗеләре» газеталарына, мәдәният һәм сәнгать дөньясындагы түгәрәк даталарга күзәтүләр ясап барабыз. Якташ әдипләр, артистлар белән очрашулар үткәрәбез.

Максат. Мәшһүр драматург һәм артист, татар театрына нигез салучыларның берсе Кәрим Тинчуринның тормыш юлы, иҗаты белән тирәнрәк танышу; «Зәңгәр шәл» пьесасының язылу тарихын, идеясен ачыклау; укучыларда татар сәнгать дөньясына карата кызыксыну тәрбияләү.

Җиһазлау. К.Тинчурин портреты, китаплар күргәзмәсе, презентация, «Зәңгәр шәл» спектакленең видеоязмасы. 
Әдәби түгәрәк эше.
Бәллүр кыңгырау күк чыңлап тора

Шушы исем – Кәрим Тинчурин...

Хәтерләтеп милли сәхнәбезнең 

Көмеш көзгеләренә тиң чорын.

Лена Шагыйрьҗан
Укытучы. Хәерле көн, укучылар. Бүгенге әдәби утырышта без драматург Кәрим Тинчуринның тормыш юлына, иҗатына күзәтү ясарбыз, «Зәңгәр шәл» пьессасын анализлап китәрбез. Сезгә әсәрне укырга, бу әсәргә кагылышлы материаллар, истәлекләр белән танышырга кушылган иде. Сез түгәрәк эшенә ныклап әзерләнгәнсездер дип уйлыйм. 
К.Тинчурин – татар әдәбиятының үтә катлаулы, кискен борылышлы елларында иҗат итеп, милли мәдәниятны үстерүгә гаять кыйммәтле өлеш керткән шәхес. Әдәби мирасны классик драмалар, сатирик комедияләр, мелодрамалар, хикәяләр белән баетты. Күренекле сәнгать осталары йолдызлыгында ул иң якты йолдызларның берсе булып балкый. К.Тинчурин күпкырлы талант иясе булуы белән замандашларыннан аерылып тора. Ул – актер, режиссер, драматург, театрны ныгыткан сәнгатькәр. Тарихыбызда олы классик булып калган зат. 

1 нче укучы. Татар драматургиясенең классигы, күренекле артист һәм режиссер Кәрим Гали улы Тинчурин 1887 елның 15 сентябрендә Пенза өлкәсенең Бедный Демьян районы Таракан (Белоозерка) авылында урта хәлле крестьян гаиләсендә туа. Күрше авыл мәдрәсәсендә башлангыч белем ала. Әнисе Мәхмүдә – шактый укымышлы мулла кызы була. Казанга укырга керергә дә Кәримне әнисе җибәрә, ул 1900 елда Казанга килә. 

Төрле эшләрдә ялланып бераз акча туплагач, «Мөхәммәдия» мәдрәсесенә укырга керә. 1905 елгы революцион хәрәкәттә катнаша, протест йөзеннән мәдрәсәне ташлап чыга. Шуннан соң төрле эшләрдә ялланып эшли – урман каравылчысы була, соңга таба Түбән Новгородта мөгаллимлек итә. Хикәяләр, новеллалар, шигырьләр иҗат итә. 1906 елда сәхнә әсәрләре яза башлый. «Беренче чәчәкләр», «Назлы кияү», «Йосыф – Зөләйха» кебек әсәрләре аны драматург итеп таныта. Соңрак ул «Сәяр» труппасын җитәкли. 1922 елда Татар дәүләт театрын оештыра. Үзе дә спектакльләрдә артист буларак катнаша. Бер үк вакытта бик күп әсәрләр иҗат итә. «Казан сөлгесе», «Сүнгән йолдызлар», «Җилкәнсезләр» кебек комедияләр, «Зәңгәр шәл», «Ил», «Кандыр буе» музыкаль драмалары аның талантының олы һәм киң колачлы булуы турында сөйли. Кәрим Тинчурин – шәхес культы корбаны. 
2 нче укучы. Кәрим Тинчурин исеме телгә алынгач, аны һәркем артист, драматург, режиссер итеп күз алдына китерә. Моннан тыш Кәрим ага гаҗәеп сөйкемле, саф күңелле, холкы һәм эчке табигате, тышкы кыяфәте белән чын интеллигент булган. Ул – талантлы артистлар коллективын тәрбияләгән кеше. Тинчурин театрга килеп керсә, барча артистлар, ирексездән, аның янына җыела торган булганнар. Чөнки аның нинди дә булса яңалык алып килгәнен белеп торалар. Артистлар К.Тинчурин тирәсенә түгәрәкләнеп утыралар һәм аның укыганын йотлыгып тыңлыйлар, кирәк урында үз фикерләрен әйтәләр. Тинчурин һәр сүзне бик җитди кабул итә, кулъязмасының читенә билгеләп куя торган була. Шул чорда эшләгән артистлар искә алуынча, Кәрим ага бервакытта да чытык йөзен, ачулы карашын үзенең хезмәттәшләренә күрсәтмәгән. Ул һәрвакытта уен-көлке яраткан, якты йөзле булган. К.Тинчурин сүзгә бай була, аның башында бетмәс-төкәнмәс хикәяләр яши. Шуның өстенә ул үзенең күңел байлыгын юмарт өләшүчән кеше була. Аның бөтен хәрәкәтендә, йөрешендә, кешегә мөрәҗәгать итүендә, артистларга күрсәтмәләр бирүендә кешегә зур хөрмәт сизелә. Репетицияләрдә бервакытта да артистларга тавыш күтәрмәгән. К.Тинчурин эшкә бирелгән кеше буларак, артистларда хезмәт дәрте, иҗат уты кабындыра алган. Артистларның хезмәтенә югары бәя бирә белгән.

Укытучы: Әйдәгез хәзер «Зәңгәр шәл» спектакленең видеоязмасын карап үтик. (Зур экранда спектакльнең видеоязмасы карала).

Укытучы. Без К.Тинчуринның «Зәңгәр шәл» спектаклен карап уздык. Әйдәгез, укучылар, пьесаның тарихына күз салыйк. Ул кайчан язылган, сәхнәгә кайчан куелган?

3 нче укучы. Кәрим Тинчурин «Зәңгәр шәл»не 1926 нчы елда яза һәм шул ук елның көзендә сәхнәләштерә дә. Төп рольләрне беренче башкаручылар Зәйни Солтанов (Ишан), Рокыя Кушловская (Мәйсәрә) һәм Кәрим Тинчурин (Булат) үзе була. Спектакль шундый зур уңыш казана ки, аның даны бөтен төбәкләргә тарала. Троицк, Оренбург, Әстерхан һәм башка театрлардан килеп караган артистлар актерларның репликаларын язып алып, үз сәхнәләренә күчерәләр. Пьеса шаулап-гөрләп, татарлар яшәгән барлык төбәкләрдә уйнала. Ул милли җирлеге белән тамашачының күңеленә хуш килеп, аны сокландыра. Ә Салих Сәйдәшевнең нечкә лирик һәм нәзакәтьле музыкасы ямь өстенә ямь биреп, спектакльне тагын да тулыландыра. Шушы зур уңыштан канатланган композитор да яңа көйләр, арияләр яза башлый. 

4 нче укучы. Зур талант иясе кулга алынгач, аның әсәрләре турында 19 ел буе беркем бер сүз дәшәргә кыймый. Бары тик 1956 нчы елда, К.Тинчурин акланганнан соң, «Зәңгәр шәл» яңадан сәхнәгә менә. Аны режиссер Ширияздан Сарымсаков куя. Театр өчен күңелсез еллар була бу. Иске декорацияләр, иске костюмнар, шуның өстенә тамашачы спектакльләргә йөрми. Театр тормышында гадәттән тыш хәл – «Зәңгәр шәл» яңадан сәхнәгә менгәч, халык театрга агылып йөри башлый. 
1957 нче елда Мәскәүдә Татар әдәбияты һәм сәнгате декадасы уза, анда «Зәңгәр шәл» дә куела. Мәскәү тәнкыйтьчеләре спектакльне бик яраталар. Спектакль өчен яңадан костюмнар тегелә, декорация яңартыла. «Зәңгәр шәл» башкаланы яулап ала. Бу пьесаның серен, тылсымын театр белгечләре, тәнкыйтьчеләр дә аңлый алмыйлар. 1970 нче елда Марсель Сәлимҗанов Ш.Сарымсаков тарафыннан куелган спектакльнең искерүен сизә, ул аны яңартырга уйлый, җанландыра. Яңа башкаручылар кертә: Флера Хәмитова, Азат Аббасов, Мәсгут Имашев. Моңынчы Ишан образын карт кеше итеп күрсәткән булганнар, ә М.Сәлимҗанов янып торган Шәүкәт Биктимеровны кертә. Яңа декорацияләр өстендә дә эшлиләр, алар җыйнак, җәһәт үзгәртелә торган итеп көйләнә. Бу спектакль 12 ел буе уйнала.

5 нче укучы. «Һәрбер спектакль кеше кебек туа, җитлегә, картая. Спектакльнең формасы кала, ә «кан тибрәлеше» югала», – ди күренекле режиссер М.Сәлимҗанов. Шуңа күрә яңа бинага күчкәч ул «Зәңгәр шәл»не шәрык миниатюралары рәвешендә яңадан куя. Әлеге спектакль 10 ел уйнала. Аншлаг, заллар туп-тулы, билетлар сатылып бетә, хәтта театр ишекләре ватылган көннәр дә була иде, дип искә алалар өлкән артислар. Татар халкының күренекле режиссеры Марсель ага Сәлимҗанов үзенең укучысы Фәрит Бикчәнтәевкә: «Кайчан да булса син дә бу әсәрне куярсың», – дигән булган. Аның әйткән сүзләре хак булды, бүгенгесе көнне дә пьесаның дәрәҗәсе кимемәде. 
6 нчы укучы. Мин «Зәңгәр шәл» спектаклен Казанга барып карау бәхетенә ирештем. Залда ут сүнә, С.Сәйдәшевнең спектакльгә язган кереш музыкасы уйнала. Мәйсәрәнең җыры белән пәрдә ачыла. Егетләр, кызлар Сабан туена әзерләнәләр. Костюмнарның матурлыгыннан, купшылыгыннан күзләр камаша. С.Сәйдәшевнең музыкасы күңелне җилкендерә торган дәртле дә, гаҗәеп моңлы да. Көйләр ирексездән сагышландыра, туган туфрагыбызга тартылуны көчәйтә, узең дә сизмәстән татар дулкынына көйләнәсең. Сәхнәдә геройлар җор телле, сүзгә тапкыр. Күренешләр бер-бер артлы җыр-бию белән аралашып бара. Халыкчан көйләр Сәйдәш иҗат иткән җырлар белән үрелеп, мәхәббәт сюжетының сызыгын гүзәл яңгырашлы итә. Сәхнәгә егетләр, кызлар җыелганда үзеңне алар арасында сизәсең. Ятимә кыз Мәйсәрәне туганы кыерсытканда йөрәкләр әрни, аның тормышының авырлыгын тоеп утырасың. Мәйсәрә белән Булатның мәхәббәтенә Ишан каршы төшә. Ишан, карт булса да, чибәр кызга күз сала, аны үзенә дүртенче хатын итеп алмакчы була. Ишанны минем яраткан артистым Фәнис Җиһанша уйнады, ә әнием белән әбием бу рольне Шәүкәт Биктимиров башкаруында караганнар. Тискәре герой булса да миңа Ишан образы ошады. 
7 нче укучы. Драматург татар халкының тормышын, гореф-гадәтләрен, фольклорын, халык авыз иҗатын ифрат шәп белгән һәм шуны үзенең әсәрләрендә бик оста файдаланып, тагын да бизәп, баетып халкына кайтарып бирә алган. Качкыннар җырлаганда татар халкының авыр язмышын күңелем белән тоеп утырдым мин. Спектакль төп-төгәл эшләнгән өлеш-күренешләрдән тора. Һәрбер күренешне үзен бер пьеса итеп куярлык. «Кара урман» күренешен автор соңыннан гына язса да гаҗәеп тылсымлы көчкә ия. Биредә татар халкының руслар, чувашлар белән элек-электән бергә тату яшәгәннәрен күрәсең. Драманың исеме дә символик мәгънәдә. Зәңгәр шәл – Булатның сөйгәненә алып кайткан бүләге – яшьлек һәм мәхәббәт билгесе. 
Укытучы. «Зәңгәр шәл»нең гасырга якын тарихы бар. Шушы вакыт аралыгында пьесада бик күп артистлар уйнадылар. Алар арасында К.Тинчуринны якыннан белүчеләр дә бар, әйдәгез аларның хатирәләре белән дә танышып узыйк.

1 нче укучы. Татарстанның һәм Россиянең атказанган һәм халык артисткасы Рауза Хәйретдинова истәлекләреннән. «Фаҗигале еллар үткәч, 1956 елда безнең театрда иң беренче Кәрим ага Тинчуринның данлыклы музыкаль драмасы «Зәңгәр шәл» куелды. Миңа төп рольне уйнау бәхете тиде. Бу спектакльләр элекке елларда да куелганга күрә, тамашачы аларны шулкадәр түземсезлек белән көтеп алды, театрга халык дулкыны шундый көч белән килеп керде – көн дә аншлаг, тамаша залы туп-тулы, кассада билетлар сатылып бетә, хәтта театрның ишекләре ватылган көннәр дә була иде. Мин ул чагында яшь идем, К.Тинчурин миңа «Зәңгәр шәл»дә Мәйсәрә ролен бүләк итте. Мәйсәрәнең йөрәк тибеше белән 15 ел сәхнәдә яшәдем. Шул 15 ел эчендә дүрт Булат – Азат Аббасов, Айрат Арсланов, Мәсгут Имашев, Наил Аюповлар белән уйнадым. 1957 ел Мәскәүдә үткән Татар әдәбияты һәм сәнгате декадасы көннәре күңелләрдә бигрәк тә тирән эз калдырган. Декаданың беренче пәрдәсен Кәрим Тинчуриннын «Зәңгәр шәл» спектакле белән ачып җибәргән идек. 40 ел вакыт узуга карамастан, әле дә хәтеремдә. Залдагы тамашачы аягүрә басып алкышлый башлый. Шул алкышлар сәхнәдәге Сабан туена кушылып, тоташ бер бәйрәмгә әверелә. Бу бәйрәм декаданың соңгы көннәренә кадәр дәвам итә. Ул елны безнең театр олы бүләк – Ленин ордены белән бүләкләнде. Без Кәрим Тинчуринның «Зәңгәр шәл» спектакле белән бик күп шәһәрләрдә гострольләрдә булдык, зур театрларның пәрдәләрен «Зәңгәр шәл» белән ачып җибәрдек. Кайда гына булсак та, «Зәңгәр шәл» чын мәгънәсендә сәнгать бәйрәменә әйләнә иде».
2 нче укучы. Татарстанның һәм Россиянең атказанган һәм халык артисты Равил Шәрәфиев истәлекләреннән. «Кәрим Тинчуринның нинди генә әсәрен телгә алсак та, зур талант икәнлеге ярылып ята. Аның геройлары чын мәгънәсендә образлар булуы белән аерылып тора. Һәрберсенең үз характеры, үзенең фикер йөртеше, үз теле, үз пластикасы күз алдына килә. Мин бигрәк тә аның тел-сөйләм характерына басым ясап әйтергә телим. Хәзер дә оста гына язылган драма әсәрләре бар, характерлары да күренә сыман, ләкин персонажлар барысы да диярлек тел белән генә сөйләшәләр. Телебез бертөрле, шактый корыга әйләнеп бара». 

3 нче укучы. Татарстанның һәм Россиянең халык артисткасы Нәҗибә Ихсанова истәлекләреннән. «Мәктәп елларында безнең буынга Кәрим Тинчурин иҗаты белән танышырга туры килмәде. Үзебез театрда уйнап йөрдек, ләкин Тинчурин исеме белән очрашмадык. 

Мәскәүдә театр мәктәбендә укыган вакытта, безне Казанга чакыртып алдылар. Театрыбыз декадага әзерләнә иде, безне «Зәңгәр шәл» спектакленә күмәк сәхнәгә кертергә булганнар. Без үзебезне чын артистлар итеп хис иттек. «Театр» дигән сихри дөньяга Кәрим Тинчурин белән җитәкләшеп кердек, чирканчык алдык. Мәскәүдә үткән бу декада бик зур уңыш белән узды. Укытучыбыз «Зәңгәр шәл»не карагач, шаккатып сөйләгәне истә калган. Ул, тамашачы белән сәхнәдә уйнаган артистларны бөтереп алган бу могҗизаның сихри көчен аңларга теләде, гаҗәпләде. 

Инде театрга кайтып эшли башлагач, тагы шушы сихри «Зәңгәр шәл»дән башладык, мәш килә идек. Күп тә үтми миңа Заһирә ролен бирделәр. Бу могҗиза – спектакльдә адашып калырмын кебек тоелды, беренче пәрдәнең күмәк сәхнәләрендә мыжлап торган массаны тотып торырга кирәк иде. Мунча кергән кебек була идем. Менә бу Кәрим Тинчурин «мунчасы».
Укытучы. Республикабызның йөзек кашы булган Г.Камал исемендәге Татар Дәүләт академия театры һәр елны яңа сезонын «Зәңгәр шәл» белән ачып җибәрә. Бер гасырга якын тарихы булган спектакльгә халык йөрүдән туктамый. Әгәр дә гасыр буена аны тамашачы карап туймый икән – спектакльгә иң югары бәя шул! Театр өчен халык үзе хөкемдар! 

